
Татар композиторлары турында кереш лекция

(дәрес үрнәге)


Тема: Татар композиторлары турында кереш лекция
(Әдәбият дәресләре киметелү сәбәпле, татар халкының музыка сәнгатен өйрәнүгә дә вакыт аз бирелә, шуңа күрә төрле композиторлар турындагы материалларны туплап, бер кереш дәрестә өйрәнү уңайлырак. Музыкаль әсәрләрне һәм төрле җырларны икенче дәрестә тыңлатып була. Ул дәресне “Мелодияне танып бел” уены рәвешендә үткәрергә мөмкин. Бу, беренчедән, өйрәнелгән материалны хәтердә калдырырга ярдәм итсә, икенчедән, татар музыка сәнгате белән кызыксыну уятырга мөмкинлек бирә. Бу язмада татар музыкасы үсешенә нигез салучылар хакында кыскача мәгълүмат бирелде).
Максатлар: 1. Татар классик музыкасы вәкилләре белән таныштыру. 2. Композиторларның иҗатлары турында кыскача мәгълүмат бирү. 3. Татар музыка сәнгате белән кызыксыну уяту һәм ихтирам уяту (2 нче дәреснең төп максаты да шул).
Куллану өчен материалларны һәр кеше темага шәхси якын килеп туплый ала, портретлар, видео һәм аудио язмалар, истәлекләр.
Татар музыка сәнгатенең башында З. Яруллин тора.
Заһидулла Яруллин (1888-1964) – атаклы композиторлар династиясенә (аның уллары Фәрит һәм Мирсәет Яруллиннар икесе дә композиторлар) нигез салган кеше. Ул музыка тарихына 1913 елда иҗат иткән атаклы “Тукай маршы” белән кереп калган.
Солтан Габәши (1891-1942) профессиональ композитор буларак, “Кәккүк” җыры белән халык күңелен яулаган музыкант. Татарстан җыр һәм бию ансамбленә кушылып, Ә. Афзалова бу җырны күп еллар дәвамында уңышлы башкарып килде.
1925 елда татар халкының I операсы – “Сания” иҗат ителде. Аның төп авторлары – С. Габәши, Газиз Әлмөхәммәтов, В. Виноградов. 1930 елда “Эшче” операсы куелды. С. Габәши – татар опера сәнгатенә нигез салучыларның берсе.
Салих Сәйдәшев (1900-1954) арияләр, симфоник әсәрләрне, пентатоникадан чыгып китеп, ярым тоннар кулланып яза башлаучы иң беренче композиторларның берсе булган. Ул Кәрим Тинчурин (аның белән бик якын дуслар булганнар) һәм Таҗи Гыйззәт драмаларына күпсанлы музыка әсәрләрен язган. “Зәңгәр шәл”, “Ил”, “Кандыр буе” (К. Тинчурин), “Наемщик” (Т. Гыйззәт) драмалары – музыкаль яктан бик көчле әсәрләр. С. Сәйдәшевнең иң матур әсәрләреннән берсе – “Совет армиясе маршы”.
Мансур Мозаффаров (1902-1966) халык яратып тыңлый торган “Яшь егетләр, яшь кызлар”, “Син кайтмадың”, “Сандугач” җырлары, симфоник әсәрләре һ.б. белән билгеле. “Галиябану” операсын да ул язган.
1927 елда татар радиосы оеша. Анда Гөлсем Сөләйманова, Рәшит Ваһапов кебек солистлар еш чыгыш ясыйлар.
1934 елда Мәскәү консерваториясе каршында Татар опера студиясе ачыла. Фәрит Яруллин, Җәүдәт Фәйзи, Нәҗип Җиһанов, Фәхри Насретдинов, Усман Әлмиев, Сара Садыйкова, Мәрьям Рахманкулова, Мөнирә Булатовалар шушы студиянең беренче карлыгачлары булдылар. Булачак татар операсы өчен беренче кадрлар әнә шулай әзерләнде.
1934 елда Казанда Опера һәм балет театры ачылды. Н. Җиһановның “Качкын” операсы анда куелган беренче әсәр булды. Шул ук елда композиторлар союзына да нигез салынды.
Сара Садыйкова (1906-1986) – татар халкының иң яраткан композиторы. Аның “Җидегән чишмә”, “Сусау”, “Идел суы ага торыр” һ.б. күпсанлы җырлары халык күңелендә озак сакланыр. Танго жанрында язылган “Көтәм сине” җыры – сугыш елларыннан соң яратып җырланган җырларның берсе.
Җәүдәт Фәйзи (1910-1973) – музыкаль комедиягә нигез салучы композитор. “Башмагым” (Таҗи Гыйззәт драмасы), “Акчарлаклар” (Шәриф Камал әсәре) исемле музыкаль драмалары авторы. Иң зур әсәре – “Тапшырылмаган хатлар” (Гадел Кутуй әсәренә нигезләнеп язылган) операсы.
Нәҗип Җиһанов (1911-1988) – атаклы композиторларның берсе. Опералары, зур күләмле симфонияләре бар. Ул түбәндәге опералар авторы:
• 1943 – “Ирек”
• 1949 – “Илдар”
• 1950 – “Намус”
• 1957 – “Җәлил”

Яшь композитор Фәрит Яруллин (1914-1943) үзен дөньяга танытачак “Шүрәле” балетын 1939 елда яза башлаган. Аның либреттосын язучы Әхмәт Фәйзи иҗат итте. Тукай һәм татар халык әкиятләренә нигезләнеп язылган бу балет дөньяның күп илләрендә куелып, зур уңыш казануы билгеле.
1945 елда Казан консерваториясе ачыла. Хөснул Вәлиуллин, Әнвәр Бакиров (“Су анасы” балеты авторы), Исмай Шәмсетдинов, Аллаһияр Вәлиуллин – беренче чыгарылыш композиторлары. Ә менә Рөстәм Яхинның Мәскәү консерваториясен бетерүе билгеле.
Рөстәм Яхин (1921-1993) – Татарстан Дәүләт Гимны авторы. Фортепиано һәм скрипка өчен язган концерты – иң зур күләмле әсәре. Барыннан да бигрәк, Р. Яхин романслар авторы. “Дулкыннар, дулкыннар” романсы – җырчы Мөнирә Булатова тарафыннан иң яратып башкарылганы. “Күзләрем тик сине эзлиләр” романсы күп җырчыларның репертуарында лаеклы урын алдылар.
Татар халкы талантлы композиторларга бай. Фасил Әхмәтов, Мирсәет Яруллин, Илдус Якупов (“Яшьлегемә кайтыр идем” җыры белән танылды), Луиза Хәйретдинова, Мәсгудә Шәмсетдинова, Резедә Ахиярова һ.б. композиторлар татар халкының моңын, рухын чагылдыручы җырлар иҗат иттеләр.

